
Хусанкайпа эпӗ 1920 ҫул пуҫламӑшӗсенчех паллашнӑ. Шупашкара Хусантан 

килнӗ ҫамрӑк студента Хусанкай Петӗрне эпӗ, рабфакра вӗренекенскер, 

малтанлӑха ҫакнашкал куртӑм: хура кӑтра ҫӳҫлӗ, тӗрленӗ чӑваш кӗпипе, йӳле 

ярса ҫыхнӑ пиҫиххипе, вӗр-ҫӗнӗ ҫӑпатапа… Ҫавӑн хыҫҫӑн эпӗ вӑл «Сунталра» е 

«Канашра» мӗн кӑларнӑ ҫавна пӗр сиктермесӗр вуласа пытӑм. Малтанхи 

сӑввисенчен ирӗке тухнӑ тимӗрҫӗ мӑлатукпа сунтала хавассӑн шаккаса ӗҫлени 

ҫинчен ҫырни питӗ кӑмӑла кайнӑччӗ, эпӗ ӑна пӑхмасӑр калама та вӗреннӗччӗ. 

Каярахпа, аслӑ шкулсем пӗтернӗ хыҫҫӑн, иксӗмӗр чӑваш писателӗсен съездӗнче 

тӗл пулнӑччӗ... Паллах, эпӗ пуҫӗпех историк сукмакӗпе кайнине пула, илемлӗ 

произведенисем ҫырма пултарайман. Ҫапах та хамӑр социализм тӑвас ҫул ҫинче 

час-часах тӗлпуллашса пынӑ. 1934 ҫулта СССРти писательсен пӗрпӗтӗм Союзне 

тунӑ вӑхӑталла Шупашкарти съездра Мускавра чӑваш хаҫачӗн 

корреспондентӗнче ӗҫлекен П. Хусанкай та пулнӑччӗ. Туслаштараканни тата вӑл 

та истори наукипе тимлӗ интересленни, чӑваш историне тӗпченине кӑмӑллани 

пулчӗ... 

Ун кӑмӑлне хавхалантарса, чун-чӗре ӗмӗтне ҫӗклентерекенни 20-мӗш 

ҫулсенчех Хусанта курнӑшнӑ В. В. Маяковский пулнӑ. Унӑн поэтла 

пултарулӑхӗнчен вӑл сӑвви-кӗввисенчен те ытларах унӑн хӑюлӑхне, яр-уҫӑнкӑ, 

пат-тӳрӗ чӑнлӑх мелне килӗштернӗ. Пӗр вӑхӑтра ӑна С. Есенин та витӗм кӳнӗ, 

анчах нумайлӑха мар. 

Халӗ тесен, Хусанкайпа Митта пек пӑшӑрхануллӑ яш-кӗрӗм 20-30-мӗш 

ҫулсенче пӗр чӳхенӳсӗр, пӗр иккӗленӳсӗр поэзи ҫулӗ ҫине тухма пултарайманни 

каламасӑрах та паллӑ. Ун чухнехи ҫулсенче чӑваш ялне епле ҫӗнетсе пырас 

ыйту тавра националистла тӗтреллӗ ҫанталӑк пӗрӗхтерсе тӑнӑ: чӑваш халӑхӗ 

ҫӗр сахал пирки пуҫне ҫиетех тесе ӗнентерме хӑтланакансем, Милли пек, вырӑс 

культури чӑваш культурине пӗтерсе пырать тесе павракансем те пулнӑ. Ун 

пеккисем вӑл вӑхӑтра уйрӑм коммунистсене те минреткелерӗҫ. Ҫавӑнпа ҫав 

тапхӑрта ӑраснах куҫкӗрет хирӗҫ тӑракан тӑшмансене тӑрӑ шыв ҫине кӑларни 

кӑна мар, халӑх майлӑ пек пулса ӑна аташтарса яма хӑтланакансене питлесе 

тишкерме те пӗлсе, халӑх ӗҫне хастаррӑн хутшӑнса, аслӑ Ленин пехиллесе 

хӑварнине пурнӑҫа кӗртсе пыма вӗренмелле, хӑнӑхмалла пулннӑ.  

1958 ҫулта Петр Петрович чӑваш писателӗсен съездӗнче «Поэтсен пысӑк 

ӑсталӑхӗшӗн» ятлӑ доклад туса пани халӗ те асрах-ха. 



–Сӑнарлӑрах калас пулсан, – терӗ вӑл сӑмах майӑн, – чӑваш поэзийӗн пӗлӗт 

тӳпинче икӗ ҫап-ҫутӑ ҫӑлтӑр йӑлтӑртатса тӑраҫҫӗ: пӗри – Константин Иванов, 

тепри – Ҫеҫпӗл Мишши. Ҫав ҫутӑ кӳрсе тӑракан ҫӑлтӑрсен таврашне хӑш ытти 

ҫӑлтӑрсем ҫитнӗ-ха? 

Хӑйӗн докладӗнче вӑл, ҫав виҫепе чакӑштарса теме пулать, чапа тухма 

пуҫланӑ поэтсен ӑсталӑхӗнчи ҫитменлӗхсене вирлӗн, ӗненмелле, ӑса илмелле 

тишкерсе кӑтартрӗ. Тиркешӳ-мӗнӗ курӑнмарӗ, ҫамрӑкраххисене вӗрентсе 

килентермелле калаҫрӗ. 

Тен, кашниех чухласа илеймерӗ те пулӗ: ҫав тапхӑрта ӗнтӗ Хусанкай хӑй 

асӑннӑ ҫӑлтӑрсем патне ҫывхарса пынине вырӑсларан чӑвашла ӑста куҫарса та, 

чӑвашларан вырӑсла куҫарса та (сӑмахран, К. Ивановпа Ҫеҫпӗл 

произведенийӗсене Чӑваш наука тӗпчев институчӗ хатӗрлесе кӑларнӑ 

кӗнекесенче) пуръенлӗн кӑтартса пачӗ. 

«Владимир Маяковский» ятлӑччӗ унӑн пӗр поэми. Унта вӑл Совет Союзӗнчи 

писательсен пирвайхи съездне асӑнса ҫапла ҫырнӑччӗ:  

«Пуҫтарчӗ пур вӑя пӗрле. 

Совет культури – пӗр экспресс, 

Малашлӑха юртса кӗрлет. 

Литература аслӑ вӑй, 

Ялан вӑл ҫав экспресӑн пуҫӗ. 

Пӗр пӑравусӗ – Горький хӑй, 

Тепри ун Маяковский пулчӗ. 

Нумай чӗлхеллӗ мӑн хорта 

Эп те пӗр пӗчӗк сас пулсассӑн, 

Паян эп уҫҫӑн палӑртап: 

Вӑл Маяковский лартнӑ сассӑм... 

Ӑна куҫарнӑ хушӑра 

Эп пурнӑҫ таппине ӑнкартӑм, 

Ҫӗршыв ӗҫне, пур йывӑра 

Йӑтса пымаллине ӑнлантӑм... 

Ҫакна май тата тепӗр пулӑма асӑнмасӑр иртсе кайма юрамӗ. Вӑл – асӑннӑ 

съезд вӗҫленнӗ хыҫҫӑн П. Хусанкай ытти чӑваш делегачӗсемпе пӗрле А. М. 

Горький дачинче хӑнара пулни. 

А. М. Горький килӗнче хӑнара пулнине П. Хусанкай кайрантарах акӑ мӗнле 

аса илсе ҫырнӑ: 



«Писательсен съездне хупсассӑн,  

Вӑтӑр тӑваттӑмӗш ҫулта,  

Ҫак кил-ҫурта эпир хавассӑн  

Пуҫтарӑнтӑмӑр банкета... 

Нимрен ытла асран каймарӗ  

Эп Горькипе пӗрле пулни...  

Паллах: ҫынсем, ӑҫта ларсан та,  

Пырасшӑнччӗ ун патнелле.  

Эп те ун ҫывӑхнех пырсаттӑм  

Сиксе тапан чӗрепеле. 

Ун аллине алла тытассӑн,  

Калассӑм килчӗ ман веҫех...  

Кӗске самант хушши мӗн калӑн?  

Каларӑм халӑх ятне ҫех.  

Чӑвашсенчен эп сывлӑх сунтӑм.  

Хуллен тав турӗ вӑл мана...  

Ун умӗнче хама эп куртӑм  

Шкулти ача пекрех кӑна... 

Унтан тсмле аван та ҫӑмӑл,  

Темӗскере ҫӗнтересле,  

Ҫунат хушса ҫӗкленчӗ кӑмӑл -  

Вӗрен, шыра, тӗпче, ӗҫле!..  

Ялан ӑна сапла эп курӑп –  

Чӗррисемпех, чӗр халлӗнех.  

Мӗн виличчен асра эп усрӑп  

Ун ӑшӑ пиллӗ аллине».  

(Чӗре юрри, Ш., 1952, 93-94 с.) 

1936 ҫулхи ҫур кунӗсенче Н. И. Полоруссов-Шелепие чӑваш правительстви 

пуҫласа халӑх сӑвӑҫӗн ятне пачӗ. Ун чухне Николай Иванович 55 ҫул 

тултарнӑччӗ. Ҫав уявра чӑваш правительстви членӗсем те, писательсем те, 

художниксемпе композиторсем те пулчӗҫ. Уйрӑмах ку вӑхӑтра «Канаш» хаҫатра 

Хусанкай «Шелепийӗн шерепи» ятлӑ поэма ҫырса кӑларни аса килет. 

Ҫитменнине тата ӑна Тагаев-Сурбан художник йышлӑ писательсен парадне 

кӑтартакан ӳкерчӗкпе илемлетнӗччӗ. Хусанкай унти кашни поэта тенӗ пек 

уйрӑммӑн асӑнса хаваслантарнӑччӗ. 



1936 ҫулта Чӑваш республикине Ленин орденӗпе наградӑланӑ хыҫҫӑн 

партин Тӗп Комитетне тавтуса, пӗтӗм чӑваш халӑхӗ ячӗпе ҫыру ҫырас кӑмӑл 

ҫитӗнчӗ. Ӑна хатӗрлеме ӑстарах сӑвӑҫсене обкома пуҫтарса калаҫнӑччӗ. 

Хусанкая, Шупуҫҫыннине тата Ухсая Ильинкӑри кану ҫуртне ярса ӗҫлеттерме 

йышӑнтӑмӑр. Унта вӗсем виҫӗ эрнене яхӑн пурӑнчӗҫ. Ӑсталӑхӗсем пӗр шайлӑ 

пулайман пирки сӑвӑласа ҫырасси пӗтӗмпех Хусанкая тиврӗ. А. Жаровпа Д. 

Алтаузен поэтсем ӑна ҫийӗнчех вырӑсла куҫарчӗҫ те, аслӑ органсем пӑхса тухнӑ 

хыҫҫӑн тата тӗплӗрех тишкерме, халӑх кӑмӑлне хисепе илме, типографире 

(проектла) пичетлесе республикӑри пур заводсемпе колхозсене, ӗҫҫыннисен 

коллективӗсене ярса памалла турӗҫ. Хапӑллакансене ҫыру вӗҫне алӑ пусма ирӗк 

пама йышӑнчӗҫ. Агитаторсемпе пӗрле сӑвӑҫсем хӑйсем те халӑх хушшинче 

пулса вуласа ҫӳрерӗҫ. Ҫав ҫыру айне пӳрӗ 239342 ҫын алӑ пусни курӑнчӗ. 

Пурте пӗр кӑмӑллӑ пулса Ҫырӑва Тӗпкома И. В. Сталин ячӗпе янӑччӗ. Ытти 

халӑхсен ҫырӑвӗсемпе пӗрле Илемлӗ литература издательстви те уйрӑм 

сборнике кӗртсе пичетленӗччӗ. 

«Коммунар» хаҫат Мускавра тухма пӑрахсан, Хусанкай каллех Шупашкара 

таврӑнчӗ. Эпӗ ВКП(б) Чӑваш обкомӗнче ӗҫлеттӗмччӗ. Районсене тухса ҫуренӗ 

чухне ӑна эпӗ час-часах фордик ҫине лартса пӗрле илсе каяттӑм. Ыттисенчен 

ытларах та теме пулать. 

1936 ҫулхи январьте ударник-колхозниксем Горький: крайӗнчи съезда 

йӗлтӗрпе тухса каяс умӗн Хусанкай вӗсем валли «Йӗлтӗрҫӗсен маршӗ» ятлӑ 

сӑвӑ ҫырчӗ. Ӑна С. Максимовпа В. Воробьев композиторсем ҫийӗнчех кӗвӗлесе 

юрра хыврӗҫ. 

Вӑл вӑхӑтра районсене кӑна мар (сӑмахран, Болгарирен килнӗ хӑнасемпе 

пӗрле Елчӗк районӗнчи колхозсемпе паллашнӑ чух) пӗрле тухса ҫӳреттӗмӗр, 

Мускавра та иксӗмӗр темиҫе хутчен пӗрле пулнӑ. Кунта Хусанкай мана хӑй 

туслашнӑ ҫынсем патне экскурсовод пек ертсе ҫӳретчӗ. Унпа пӗрле эпӗ Т. С. 

Кривов патӗнче ҫӗр выртмаллах хӑнара пулнӑччӗ. Америкӑран Тӑван ҫӗршыва 

таврӑннӑ Эрзя художникпа та мана вӑлах паллаштарчӗ, кайрантарах Хусанкай 

ҫинчен доктор диссертацийӗн монографине ҫырса пичетленӗ М. Фетисов 

хваттерӗнче те, И. Я. Яковлев мӑнукӗ Ольга Алексеевна патӗнче те пӗрлех 

пултӑмӑр. Олга Алекссевна патӗнче сӑмах пуринчен ытла Иван Яковлевичпа 

Алексей Ивановичран юлнӑ историлле пуянлӑха упрамалли, алҫырусемпе 

материалсене Шупашкарти наукӑпа. тӗпчев тата педагогика институчӗсене 

ӗмӗрлӗхе парса усрамалли ҫинчен пычӗ... 



Шупашкарта йӑлана кӗнӗ уявсенче кӑна мар, Болгарирен килнӗ хӑнасене 

(Лайара, Ангел Тодорова т. ыт. те) йышӑннӑ чух та (е мӑшӑрпа е пӗччен) эпӗ 

Хусанкайсем патӗнче (амӑшӗ сывӑ чухне те) тӗлпулмасӑр, юратнӑ юрӑсене 

янратмасӑр иртмен. Петӗр хӑй сӑра-эрех пӗр тумлам та ӑша ямастчӗ, юрлама 

вара ӑстаччӗ, чӑваш халӑх юррисене нумай пӗлетчӗ. 

1972 ҫулта пичетленсе тухнӑ «Чӑваш совет литератури» кӗнекере П. П. 

Хусанкайӑн пурнӑҫӗпе ӗҫӗ-хӗлӗ тата пултарулӑхӗ ҫинчен М. Я. Сироткин тӗплӗ 

ҫырнӑ (253-277с.) Унта вӑл поэт пӗр вӑхӑтра инкеке лекнине те асӑнмасӑр иртсе 

кайман. 

«Хусанкайӑн, – тенӗ статьяра, – хӗрӳллӗ ӗҫрен сасартӑк. татӑлма килсе 

тухать. 1938 ҫулта ӑна, халӑхшӑн ют шухӑшлӑ произведенисем ҫырать тесе, 

айӑплама тытаннӑ, хупса хунӑ. Анчах ку элек пулнӑ. 1939 ҫулта суд поэтӑн ӗҫне 

пӑхса тухать. Унӑн айӑпӗ пулманнине кура, ӑна ирӗке кӑлармалла тӑвать. Поэт 

пӗр хушӑ сывалса пурӑннӑ хыҫҫӑн каллех хӑйӗн юратнӑ ӗҫне тытӑнать» (256 с). 

Ҫав инкек Хусанкая хӑш тавраран (камсенчен) килсе ҫитнине манӑн хам 

куҫпа курса, хам хӑлхапа итлемелле пулчӗ... 

Эпӗ Ҫурҫӗр енчен Шупашкара таврӑнас умӗн Хусанкай, Митта Ваҫлейӗ 

пекех, ман пата ҫыру ҫӳретме пуҫларӗ. Вӗсем иккӗш те эпӗ таврӑнасса кӗтеҫҫӗ 

иккен. Анчах Петр Петрович кӑшт асӑрханарах, пӑшӑрханарах ҫырнӑ пек 

туйӑнать. Кунта эпӗ пӗр ҫыруне ҫеҫ илсе кӑтартасшӑн. Ӑна вӑл 1955 ҫулхи 

октябрӗн 18-мӗшӗнче Мускаври Аслӑ литература курсӗнчен (хӑй вӗреннӗ ҫӗртен) 

ҫырса янӑччӗ. Акӑ унӑн йӗркисем. 

18. X. Ҫырӑву ҫитрӗ, Иван, хавхаланса ҫунни туйӑнать. Унсӑрӑн тӗнчере 

пысӑк ӗҫ пулман. Ӗлӗкхи вӑй-хӑвату таврӑннӑ пекех куратӑп сана. Ҫак пӗчӗк 

ҫырӑва рентген черетне кӗтсе ларнӑ чух ҫыратӑп. Сывах мар, тусӑм! Тӗтреллӗ-

мӗнлӗ анализсем пуҫланчӗс. Ку юрӗ-ха. Ӗнер кӑна Ислюковпа курӑшрӑм. 

(Сочирен таврӑнать). Чылай калаҫса лартӑмӑр «М» (Мускав) хӑна килӗнче. Сан 

ҫинчен тапратрӑмӑр. Ӗлӗкхи шухӑшнех каларӗ: ун вырӑнӗнче пулсан, ҫине тӑрса 

(воинствующе! – ҫак сӑмах пулчӗ ун) Шупашкара пырӑттӑм, терӗ. Ӗҫӳ пирки – 

тӗпчев институтне вырнаҫтармалла пулать пулӗ, терӗ. Халлӗхе унта ҫӗнӗ 

директор Любимов Вас. Ник., ученый секретарӗ Димитриев Вас. Дм. (ҫамрӑк 

историк, кандидат). Афанасьева ялхуҫалӑх инст. директорӗн ҫумӗ (зам.) тунӑ-

мӗн. 

Ҫыруна илтӗм те шухӑша кайрӑм: 3000* тенкӗ сахалах укҫа мар (хамӑра 

кура). Саплаштарайӗҫ-ши? Хваттер пирки те чӑкӑлташрах пулмӗ-ши? Премьер** 



кунта ҫав ҫурт-йӗр тӑвас ыйтупа татӑклӑ калаҫса татӑлтӑм терӗ те-ха... Санӑн, 

хӑвӑн тивӗҫлӗхне сыхласа, пат тӳрӗ калаҫса пӑхмалла пулӗ хамӑр аслисемпе? 

Эпӗ Ислюкова сана Тӗпком урлӑ чӗнсе илес шухӑша та каларӑм. Халӗ (анчахрах) 

Ахазов Сочине кайнӑ-мӗн. Мускавсем сана ҫӗклесен, аптрамӑттӑмӑр-ха та... 

Халлӗн, евчӗсӗр-мӗнсӗр тенӗ пек, тӳрех ҫырса пӑхмастӑн-ши Шупашкара, 

хваттер, вырӑн, ҫавӑн чухлӗ минимум укҫа уйӑхсерен тивӗҫтерме (тейӗпӗр!) 

гаранти паратӑр-и? – тесе ҫырмалла мар-ши? Каллех темшӗн Мускава ытларах 

шанас килет. Эрне, 20 ҫула яхӑн вӑхӑтра тӗнче те, истори те нумай урӑхланчӗ: 

меслет те, ӑслай та улшӑнать. Сӑмах майӑн гуманитарлӑ ӑслӑлӑхсен 

кандидатсем – ытлашши (ниҫта чикме ҫук) тенӗ хыпар ҫӳрет. Эсӗ, паллах, 1-2 

ҫултан доктор пулмалли ҫын. Ку вара пӗтӗм вӑхӑтна ыйтать.» 

Кайрантарах тин пӗлтӗм-ха, 1955 ҫулхи август уйӑхӗнче парти чӑваш 

обкомӗнче мана реабилитацилес ыйтӑва пӑхса тухас умӗн Хусанкай парткомисси 

ячӗпе ҫакӑн пек ҫыру та ҫырнӑ: 

«КПСС Чӑваш обкомӗ умӗнче эпӗ хам енчен ҫакна палӑртса пӗлтермеллех 

тесе шутлатӑп: Кузненов юл. студент пулнӑ ҫулсенчех, уйрӑмах тата хӑй парти 

обкомӗнче ӗҫленӗ вӑхӑтра, национализмла нигилизма хирӗҫ кӗрешес тӗлӗшпе 

питӗ пысӑк ӗҫ турӗ. Уйрӑммӑн илсен, вӑл ҫамрӑк писательсене ют витӗмрен 

хӳтӗлес тата искусствӑра ӗҫлекенсене шухӑш-кӑмӑл енӗпе совет патриотизмӗпе 

социализмла реализм принципӗсене тытса пыртарас енӗпе ҫав тери нумай вӑй 

хучӗ». 

1955 ҫулхи кӗркунне Хусанкайӑн В. И. Ленин ҫинчеи ҫырнӑ «Горкӑри ҫурт» 

поэми вырӑсла ҫапӑнса тухрӗ Октябрӗн 6-мӗшӗнче (Мускавра чух) вӑл мана ҫав 

кӗнекене ҫакӑн пек автографпа парнелерӗ. 

«Ивану Даниловичу Кузнецову с искренним пожеланием – вписать новую 

страницу в историю нашего народа, дабы грядущий поэт достойно воспел твои 

деяния 

*Ку манӑн ун чухне тайгара нефть шыракан геолог партинче ӗҫленӗ чухнехи 

уйӑх ӗҫукҫи. 

**С. М. Ислюков ун чух Чӑваш АССР Министрсен Совечӗн председателӗччӗ. 

В ряды Егорова, Бичурина, Яковлева, Иванова, Сеспеля!.. За всестороннее 

проявленне национального гения под животворным знаменем Ленина! П. 

Хузангай». 

КПСС Чӑваш обкомӗ чӗнсе янипе эпӗ 1956 ҫулхи февраль пуҫламӑшӗнче 

ҫемйипех Шупашкара куҫса килтӗм те малтанлӑха Писательсен союзӗнче 



консультантра, кӗҫех Чӑваш АССР кӗнеке издательствин директорӗнче ӗҫлеме 

пуҫларӑм, истори наукисен кандидачӗ ятне илнӗ хыҫсӑн,. 1958 ҫулта, Чӑваш 

АССР Министрсен Совечӗ ҫумӗнчи Наука тӗпчев институтне куҫрӑм. Унта пулнӑ-

и, кунта-и, Хусанкайпа кирек ӑҫта та час-часах курнӑҫнӑ, пӗр сӗтел хушшине 

ларса та ӗҫлемелле пулчӗ. Вӑл хӑй ҫырнисене уйрӑм томсене пуҫтарса кӑларма 

тытӑннӑ май пушшех те. Петр Петрович Чӑваш АССР Писательсен союзӗн 

правленийӗн председателӗ пулнӑ ҫулсенче мана та правлени членне 

суйланӑччӗ, «Тӑван Атӑл» редколлегийӗн членӗ пулнӑччӗ. Тепӗр енчен тата 

«Чӑваш АССР историйӗн» малтанхи кӑларӑмне хатӗрленӗ чухне мана редакци 

комиссийӗн председателӗ тунӑччӗ. Хусанкай ҫав комисси членӗн ӗҫӗсене 

пурнӑҫа кӗртсе пычӗ. 

1964 ҫулта Хусанкай мана хӑйӗн «Ӑсталӑхпа чӑнлӑх» кӗнекине «И. Д. 

Кузнецова. Аптраманлӑх ячӗпе, ӗҫлӗпӗр-ха ерипе...» тесе ҫырса парнелерӗ. 

Ӑна эпӗ васкамасӑр, шухӑша кайса, киленсе вуласа тухрӑм. Унтанпа чӗрӗк 

ӗмӗре яхӑн иртнӗ пулсан та, «Ӑсталӑхпа чӑнлӑх» кӗнекере каланӑ шухӑшсем 

паянхи чӑваш литературине те ҫав халлӗнех, тӳрремӗнех пырса тивеҫҫӗ. Чи 

малтанах Хусанкай акӑ мӗн асӑрхаттарса палӑртать: «Пушкин пӗр ҫырӑвӗнче 

ҫапла ҫырать: «Пирӗн, чӑвашсен. критика ҫук, тет. Аслӑ поэт ун чухнехи вырӑс 

литераторӗсене мӗншӗн чӑваш тенӗ пирки шарламӑпӑр. Пире ӑна ӑнлинни те 

ҫитӗ... Анчах пирӗн, чӑн чӑвашсен, ҫав критика чӑн та ҫукрах вара...» 

Унтан пысӑк туйӑмлӑ, ҫивӗч ӑслӑ та хӑватлӑ талантлӑ чӑваш поэчӗ ҫак 

шухӑшсем патне пырса тухать: «Писателӗн хӑй ҫырнӑ япала ҫинчен татӑклӑ 

сӑмах илтес килет: хӑйӗн шухӑш-кӑмӑлӗпе, ӑсталӑхӗпе мӗнле вырӑнта тӑнине 

пӗлсе, малалла епле ӳссе пымаллине тавҫӑрса, пулас ҫул-йӗрне уҫҫӑн курасшӑн 

ҫунать вӑл. Вулаканӑн хӑй вуланӑ кӗнекене лайӑхрах ӑнланса илес килет... 

«Ҫаксене тума критик пулӑшмалла. Критик пире, хамӑр ӑшра кӑна илӗм-

тилӗм ҫутӑ пек палӑракан кӑмӑл-туйӑма ҫиеле кӑларса, ӑс куҫӗпе курма 

вӗрентмелле: эпир ят хурайман сисӗме хӑй ҫеҫ тупнӑ пӗртен-пӗр тӗллӗ сӑмахпа 

палӑртма пӗлмелле. Вӑл пур жанрсенче те килти пек пулмалла: хӑш кӗтесре 

мӗнле япала выртнине, вӑл майлипе майсӑррине, кирлипе кирлӗ маррине «алӑк 

уҫса кӗрсенех» курмалла, мӗншӗн тесен ырӑ ҫуртра пӗр пукан ларсан та, пӗр 

чаршав ҫӳҫи ситрӗлсен те, кил-ҫурт тирпейӗ пӑсӑлать, килхуҫи пуҫтарусӑрри 

палӑрать. 

Кӗскен каласан, пире хамӑртан нумай ҫӳлте тӑракан, сӑмахӗ-шухӑшӗпе 

пирӗн чун тӗпнех вырнаҫакан критик кирлӗ. Ӑсхакӑл хуҫи кирлӗ пире.» 



Хӑшпӗр поэтсен произведенийӗсенчи ҫитменлӗхсемпе йӑнӑшсене уҫҫӑн та 

тӳрремӗн, ыр сунса тишкернӗ хыҫсӑн Хусанкай ҫакӑн пек пӗтӗмлетӳ тӑвать: 

«Чӑваш поэзийӗн культури пӗчӗкҫӗ мар, Федоровпа Иванов хыҫҫӑн, 

Ҫеҫпӗлпе Элкер хыҫҫӑн эпир вӑйӑн-шайӑн ӗҫлеме пултараймастпӑр. Ун пек 

тивӗҫ никамӑн та ҫук: ваттин те, яшшин те, ятлин те, ятсӑррин те...»  

Питӗ вирлӗ, питӗ кирлӗ сӑмахсем. Чӑвашсен культури (уйрӑмах – илемлӗ 

литератури) пӗтӗм совет халӑхӗн пӗтӗмӗшле культуринче кӑна мар, пӗтӗм 

тӗнчери прогрессивлӑ этемлӗх культуринче те хӑйне тивӗҫлӗ вырӑн йышӑнмалла 

– ак ӑҫталла талпӑнать Хусанкайӑн пысӑк ӗмӗтлӗ чун-чӗри, унпа пӗрлех хӑйӗн 

мӗнпур ӗҫӗ-хӗлӗ, ӑста тимӗрҫӗлле шаккавӗ. Унӑн малӗмӗтлӗхӗ Ленин вӗрентсе 

пехилленипе те, пирӗн партин хальхи ӗҫсен ҫулӗпе те симфонилле килӗшӳллӗ. 

Хусанкай хӑйне хӑй Чӑваш патшалӑхӗн гражданинӗ тесе ҫеҫ хисеплемен: 

эпӗ – Россия гражданинӗ, аслӑран аслӑ Тӑван ҫӗршыв – Совет Союзӗн 

гражданинӗ тесе мухтаннӑ, хӗпӗртенӗ. Вӑл чӑваш ҫӳпҫинчен тухса ҫитеймен 

«патриот» е ячӗшӗн ҫеҫ интернационалист пулман, чӑн-чӑн совет патриочӗ, 

Ҫеҫпӗл пилленӗ хурҫӑ кӗпере хывса пиҫӗхнӗ интернационалист пулнӑ. 

ИСТОРИЕ (чӑвашран) миҫе ят кӗрсе юласса эпир пӗлместпӗр: пысӑк 

ӑстасене ҫӗршер ҫулсен виҫипе виҫеҫҫӗ...Чӗлхен пуласлӑхӗ ҫинчен, поэзин 

малашнехи культури ҫинчен калаҫнӑ чухне эпир М. Ф. Федоровпа К. В. Иванова 

тивӗҫсӗр хӑвармасӑрах чи малтан Ҫеҫпӗле аса илетпӗр. Ҫеҫпӗл шкулӗ пире 

тӗнче поэзине хамӑрӑн тума, хамӑра та тӗнчене тухма май пачӗ», – тенӗ 

Хусанкай. Ҫавӑнтах вӑл, Я. Яковлев калашле, «пирӗн ҫӗршывра ҫав ҫул – 

хӑватлӑ вырӑс чӗлхи» тесе ҫирӗплетнӗ. 

1966 ҫулта эпӗ утмӑлӑ ҫитнӗ тата хӑй те ҫавӑнталла ҫывхарса пынӑ май 

Петр Петрович «утмӑлтисем» ятлӑ сӑвӑ ҫырса кӑларнӑччӗ. «Коммунизм ялавӗ» 

хаҫат мана асӑнма манса хӑварнӑшӑн кӑштах кӳреннӗ пек пулса, вӑл мана 

«Литературная Россия»хаҫатра вырӑсла тухнӑ сӑввине парнелерӗ. Ӑна поэт 

«Моему соплеменнику доктору исторических наук И. Д. Кузнецову» тесе мана 

ятранах халаланӑ иккен те, ун ҫумне: 

«Чӑвашсем ятна лартмарӗҫ,  

Вырӑссем – пит хӑрамарӗҫ... 

Хам ҫуралнӑ кун – 22.1-68 П. Хузангай», тесе алӑ пусса хушса ҫырса пачӗ. 

Сӑвӑра утмӑл ҫул ҫеҫ пурӑнни ҫителӗксӗррине астутарни те пурччӗ. Анчах 

1970 ҫул пуҫламӑшӗнче пирӗн иксӗмӗрӗн те йывӑр чирлесе больницӑна выртма 

тиврӗ. Хире-хирӗҫ ларса калаҫнӑ чухне вӑл хӑйӗн пӗр ӗмечӗ тулса ҫитменни 



ҫинчен пӑшӑрханса калаҫатчӗ. Ҫав ӗмӗт – чӑваш халӑхӗн мӗн авалтан 

пуҫтарӑннӑ фольклорне шӗкӗлчесе-тӗпчесе, унӑн историллӗ тымарӗсене, 

кунҫулне, тӗплӗн те яр-уҫҫӑн эпопейӑлла ҫутатса парасси. Паллах, кунта «Тилли 

юррисене» ытарма ҫук ӑслӑлӑхлӑ, пысӑк ӑсталӑхпа ӳкерсе пани вулакансене 

хаваслантарнинчен пуҫне, ӑна хӑйне те хавхалантармасӑр пултарайман ӗнтӗ. 

Петӗр Хусанкай ҫуралнӑ кун, январӗн 22-мӗшӗнче, эпӗ унпа ыталанса 

чуптуса сывпуллашрӑм та ӳпкене операци тутарма Мускаври Боткин большцине 

тухса кайрӑм. Хирурги сӗтелӗ ҫине вырттарас умӗн кӗҫех П. Хусанкайпа С. 

Ислюков больницӑран янӑ тслеграммӑна илтӗм. Унта: «Ну, Иван, паттӑр, 

чӑтӑмлӑ пул, ан парӑн, часрах сывалма сӗнетпӗр», тесе кӑна ҫырнӑччӗ. Ҫавӑн 

хыҫҫӑн нумай та вӑхӑт иртмерӗ, телефонпа шӑнкӑравласа чӗрене ҫурса яракан 

хурлӑхлӑ хыпар пӗлтерчӗҫ: Петӗр Хусанкай пирӗнтен ӗмӗрлӗхех уйрӑлса кайнӑ... 

Шӑла ҫыртса итленӗ самантра эпӗ: некролог айне ман хушамата кӗртме ан 

манӑрччӗ, тесе ҫеҫ калайрӑм... 

Петӗр Хусанкая эпир чӑн тивӗҫлипех чӑваш халӑхӗн хӑватлӑ таланчӗ 

тетпӗр. Кунпа пӗрлех эпӗ ӑна мӗн астунӑранпах ырми-канми ӗҫчен пулнине 

пӗлетӗп. Нихҫан та вӑл вӑхӑта усӑсӑр сая ямастчӗ, канӑвне мӗн те пулин тепӗр 

киленмелле ӗҫре тупатчӗ, кирек хӑҫан та хамӑр аслӑ Тӑван ҫӗршыв хуҫи 

туйӑмӗпе пурӑнатчӗ. Совет Союзӗнчи тӗрлӗ вырӑнсенче е урӑх ҫӗршывсенче 

курса ҫӳренӗ чухне те вӑл вӑхӑтпа питӗ перекетлӗ усӑ курма пӗлнӗ, ырӑ кӑмӑллӑ 

ҫынсемпе курӑшса, вӗсемпе ҫывӑххӑн туслашма тӑрӑшнӑ. Чӑнах та, ӑҫта кӑна 

ҫитсе курман пулӗ вӑл – Куба таранах... 

Чаплӑ поэт ҫырнисен пуххисене е ытти кӗнекисене алла илсе пӑхсан, тем 

тӗрлӗ ярӑмсем те ун пурнӑҫ ҫулӗ ҫинчи ҫап-ҫутӑ маяксем пек йӑлтӑртатса 

тӑраҫҫӗ. Унӑн «Ҫӗрйӗркелӳ» е «Магнитту», Баку комиссарӗсем ҫинчен ҫырнӑ 

«Ҫирӗм улттӑ» е «Тӑван ҫӗршыв», «Аслӑ туслӑх» поэмисене, «Аптраман 

тавраш» сӑвӑллӑ романне е аслӑ ҫулпуҫӑмӑр Ленин ҫинчен кӑмӑл тулли 

савӑнӑҫпа шӑратнӑ сулмаклӑ сӑввисене тытатпӑр-и, – вӗсем пурте Хусанкай 

чӑвашсен ӗлӗкрех ҫуралнӑ чӑваш классикӗсенчен – К. Ивановпа Ҫеҫпӗл 

Мишшинчен вӗренсе пырса хальхи чӑваш поэзийӗн чи ҫӳллӗ шайне ҫекленнине 

ним иккӗленмелле мар ҫирӗплетсе параҫҫӗ. 

Астӑватӑп-ха, бурят писателӗсен Улан-Удэре тухса тӑракан «Байкал» 

журналӑн 1969 ҫулхи виҫҫӗмӗш номерӗнче Хусанкайӑн «Ленину – вождю, 

человеку» поэми ҫапӑнса тухнӑччӗ. Августӑн 12-мӗшӗнче Петр Петрович мана 

ҫак журнала асӑнмалӑх парнелесе панӑ чухне ҫапла ҫырнӑччӗ: 



«Тимрӗҫ Иванне.  

Ленинӑн ятне  

Ӗмӗр-ӗмӗрех  

Усрар чӗрере! 

П. Хусанкай». 

Вулакан тавҫӑрать ӗнтӗ, пирӗн аслӑ поэтӑмӑр ҫак сӑмахсене ӑнсӑртран 

ҫырман. Унӑн ӑсхакӑлӗ, чун-чӗре вӑй-халӗ пуринчен ытла В. И. Ленин ҫырнисене 

тӗплӗ вӗренсе ӑса илнипе, Российӑри халӑхсен тата чӑваш халӑхӗн авалтанхи 

историне пӗр-пӗринпе тачӑ ҫыхӑнтарса тимлӗ тӗпченипе, хӑй ӗҫӗнче историн 

кучухнехи саманара кирлӗ урокӗсене ҫирӗп асра тытса тӑнипе иксӗлми 

пуянланса пынӑ. 

Калас пулать, Петӗр Хусанкай таланчӗ ытти чӑваш писателӗсенчен 

пуринчен те ирттеререх ҫӗкленсе пычӗ. Поэзи ӑсталӑхӗпе ҫеҫ мар, чӑвашла та 

вырӑсла та питӗ ӑста ҫырма пултарнипе кӑна та мар, чылай халӑхсен поэзи 

произведенийӗсене чӑвашла куҫарас ӗҫре те, хӑйӗн хӑватлӑ талантне чӑн-чӑн 

совет патриотне, ҫулӑмлӑ интернационалиста тивӗҫлӗн аталантарса пынипе те, 

пурнӑҫри кӑткӑс ыйтусене марксизм-ленинизм куҫкурӑмӗ витӗр ҫутатса, 

философи шайне ҫити хӑпартса тӗрӗс татса пама пӗлнипе те чӑваш 

литературинче ӗмӗр сӳнми палӑрса юлчӗ. 

